
Alþingi ályktar að skora á ríkisstjórnina að athuga, hvort tiltækilegt sé að láta
smíða eða kaupa til landsins skip, er setja megi í síldarbræðsluvélar og nota síðan
sem fljótandi síldarverksmiðjur. Í þessu sambandi sé það athugað sérstaklega, hvort
unnt væri að nota í þessu skyni flugvélamóðurskip þau, er nú munu vera boðin til
sölu af sumum stórveldanna.

Greinargerð.
. Tillögu til þingsályktunar samhljóða þessari flutti ég á síðasta þingi. Var henni

þá vísað til allsherjarnefndar, en hún skilaði ekki áliti um málið. Þess vegna flyt
ég tillöguna nú aftur og læt mér nægja að vísa til þeirrar greinargerðar, er fylgdi
henni á síðasta þingi. því einu vil ég bæta við, að mér virðist reynslan á síðustu
síldarvertíð hafa staðfest enn þá skoðun, að brýna nauðsyn beri til þess að hafa
önnur skilyrði til að hagnýta síld til bræðslu en þá að hafa síldarverksmiðjur á
ákveðnum stöðum í landi, þar eð göngur síldarinnar virðast allmiklum breytingum
undirorpnar frá ári til árs og því mjög misjöfn not að verksmiðjunum. Virðist þá
liggja beint við að athuga, hvort ekki sé unnt að gera verksmiðjurnar hreyfanlegar
með því að koma þeim fyrir í skipum, er fylgt geti sildargöngunum. Að órann-
sökuðu máli verður að sjálfsögðu ekkert um það fullyrt, hvort slíkt sé tíltækilegt
eða hagkvæmt, en það er óverjandi framtaksleysi af ráðamönnum að sinna þessari
hugmynd engu og gera enga athugun á, hvort hún muni geta orðið síldarútvegi
þjóðarinnar til hagsbóta.


